
Norsk Vasskraft- og Industristadmuseum (NVIM) er ei stifting  med eigne vedtekter og styre. 

Museet har hovudkontor i Naustbakken 7 i Tyssedal, og har arenaer og publikumstilbod 

både i Tyssedal og Odda.  

Museet vart stifta 9. desember 1988 som Odda Industristadmuseum. Stiftinga vart utvida i 

år 2000 og skifta namn til Norsk Vasskraft- og Industristadmuseum. Etter museumsreforma, 

fekk NVIM i 2003 status som konsolidert museum, og eit tematisk ansvarsmuseum. Gjennom 

å vera ein del av NVE si museumsordning, har NVIM konkrete oppgåver på nasjonalt plan. 

Følgjande verksemder, institusjonar og organisasjonar er stiftarar av Norsk Vasskraft- og 

Industristadmuseum: 

Odda Kommune, Odda Smelteverk AS (nedlagd 2003), Norzink as (no: Boliden Odda AS), K/S 

Ilmenittsmelteverket (no: Tizir Titanium & Iron AS), AS Tyssefaldene, Odda og omland 

faglige samorganisasjon (no: LO i Indre Hardanger), BKK, Bjølvefossen ASA (no: Elkem 

Bjølvefossen AS), DNN Industrier AS, E-CO Vannkraft AS, Eidfjord kommune, Norsk 

elektriker- og kraftstasjonsforbund (no: EL & IT Forbundet), Energibedriftenes Landsforening 

(no: Energi Norge), E-verkenes fagforening Vestlandet, Haugaland Kraft AS, Hardanger og 

Voss regionråd (no: Hardangerrådet), Herdlandsfoss Kraftverk (no: overført til BKK), Hydro 

Energi Røldal-Suldal, Indre Hardanger Kraftlag (no: Hardanger Energi AS), Kvinnherad Energi 

AS, Lederne, Landsorganisasjonen i Noreg, Norsk Institutt for vannforskning (NIVA), NHO 

Hordaland, Norsk Arbeidsmandsforbund, Norges vassdrags- og energidirektorat (NVE), 

Norsk kjemisk industriarbeiderforbund (no: Industri Energi), Norges Ingeniør og 

Teknologorganisasjon (NITO), Norske Sivilingeniørers Foreining (no: Tekna), Odda Energi AS, 

Prosessindustriens landsforening (no: Norsk Industri), Statkraft Energi AS, Sunnhordland 

Kraftlag AS, Ullensvang herad. 

 

Museet arbeider etter følgjande føremålsparagraf vedteken av stiftarane 11. april 2000: 

Museet skal samla inn og dokumentera, sikra, driva forsking og formidla historie knytt til 

elvar og vatn, vasskraftproduksjon, elektrisitet, kraftkrevjande industri og industristaden.  

Det er eit overordna mål å syna mennesket i høve til heim, arbeidsplass, samfunn og 

natur. Museet skal vekkja interesse for og samla materiale om vasskraftproduksjon og 

kraftkrevjande industri sine verknader på samfunnet: Teknisk, økonomisk, sosialt, politisk, 

kulturelt og miljømessig, gjennom formidling og undervisning, mellom anna knytt til 

museumsanlegget i Folgefonngata. 

Museet har som mål å bli eit nasjonalt senter for kunnskap og rådgjeving om norsk 

vasskrafthistorie, og historie knytt til kraftkrevjande industri og samfunnet ikring. Museet 

har òg som mål å bevara, forvalta og formidla kunnskap om det nasjonale kulturminnet 

Tyssedal Kraftanlegg (Tysso I). 

 

 

 

Framsida: Tysso 1 under Hardanger musikkfest. Foto: Knut Markhus/NVIM 

1. Organisasjonen 
 

 

Direktør   Knut Markhus 

Administrasjonsleiar  Mette Haraldsen 

Avdelingsleiarar Siri Jordal 

   Svein Jåstad 

   Anne Gravdal 

Styret   Rolf Nesheim, styreleiar (Hordaland fylkeskommune) 

   Toralv Mikkelsen, nestleiar (Odda kommune) 

   Torill Selsvold Nyborg (styreoppnemnt) 

   Tore M. Sellæg (Norsk Industri) 

   Hans Henrik Haukaas (Statkraft) 

   Margit Aga Jordal (LO i indre Hardanger) 

   Bjørn Seim (Museumslaget) 

   Svein Jåstad (tilsette sin representant) 

   Observatør Brigt Olav Samdal (NVE) 

Revisor   Odda Revisjon AS/ v statsaut. revisor Nils Magnus Berge 

 

Styret hadde 4 ordinære styremøte i 2017 og handsama i alt 27 saker.  

 

Ved NVIM vart det i 2017 utført 15,8 årsverk, i tillegg kjem frivillig innsats som er stipulert til 0,5 

årsverk. I 16 faste stillingar vart det utført 14,7 årsverk ved NVIM. Tilsette på engasjement, 

korttidstilsette og sysselsette utførte 1,1 årsverk, gjennomført av i alt 9 personar.  

 

NVIM arbeider for likestilling mellom kjønna - organisatorisk, sosialt og lønsmessig. Fordelinga av 

menn og kvinner mellom dei fast tilsette er 9 menn og 7 kvinner. Direktør er mann og to av tre 

avdelingsleiarar er kvinner. Kvinneandelen i styret er 25 %. 

 

NVIM hadde i 2017 eit sjukefråvær på 4,5% mot 2,77% i 2016 . Langtidssjukefråværet var på 2,8% 

mot 1,71% i 2016. Korttidssjukefråværet gjekk frå 1,06 % i 2016 til 1,7 % i 2017. Vi hadde ingen 

arbeidsulukker. NVIM er ei IA verksemd. 

 

NVIM er medlem av Bedriftshelse 1. Deira rapport etter helse- og arbeidsmiljøundersøking i 2017 

melder om svært gode resultat på alle område som vart undersøkt. Verksemda forureinar ikkje det 

ytre miljøet. 

 

Museet samarbeider med ei rekkje aktørar, som NVE, Odda kommune, Riksantikvaren, Hordaland 

Fylkeskommune, Statkraft, AS Tyssefaldene, og ulike museum. Reisemål Hardangerfjord er 

samarbeidspart innan reiseliv og marknadsføring, og lokalt jobbar vi tett saman med Trolltunga 

Active og Odda turistkontor. Museet samarbeider med lokale verksemder og næringsliv, og prøver i 

størst mogleg grad å kjøpa varer og tenester lokalt. Museumslaget for NVIM er også ein viktig 

samarbeidspartnar for museet. 

2. Økonomi 
 

NVIM sine driftsinntekter: Offentlege tilskot frå stat (Kulturdepartementet, Riksantikvaren og NVE), 

Hordaland fylkeskommune og Odda kommune, sponsorinntekter og eigeninntekter. 

 

Årsrekneskapen for 2017 viser eit resultat på kr. 2 241 456. Etter overføringar til bunden eigen-

kapital vert kr. 829 791,11 overført til annan eigenkapital. Stiftinga har pr. 31.12.2017 fri eigenkapital 

på kr. 2 357 248. Museet har opptent eigenkapital på kr. 4 780 073 (sjå note 11). Styret viser til note 

15 i årsrekneskapen: Dersom netto pensjonsplikter vert balanseført, vil museet ha positiv opptent 

eigenkapital på kr. 480 000. 

 

Det betydelege overskotet skuldast to forhold: Styret sitt krav om styrka eigenkapital og ein uavklart 

situasjon knytt til ei stilling, der tilsetting måtte utsetjast til våren 2018. Det er òg sett av kr. 650 000 

på disposisjonsfond til investeringar som vil styrkja produktet, betra arbeidsmiljøet og på sikt føra til 

auke i eigeninntektene. 

 

Av omsetting på kr. 15 882 188, var offentleg tilskot kr. 12 942 645 og eigeninntekt kr. 2 939 543.  

 

I statsbudsjettet for 2017 fekk NVIM ein svært gledeleg auke på kr. 3 mill., der kr. 500 000 var 

øyremerkt Senter for Industriarkiv (Sindark).  2017 vart likevel eit krevjande år på grunn av vendinga 

Riksantikvaren gjorde i høve av sektorprinsippet. Museet sin søknad om midlar til vedlikehald i 

Tyssedal kraftverk vart avslått. Riksantikvaren gav eit overgangstilskot på kr. 690 000 gjeldande fram 

til 1.7.2017. Det gav eit alvorleg tap av midlar til bygg- og anleggsavdelinga vår. Det økonomiske 

løftet vi fekk frå Kulturdepartementet har andre formål, og kan ikkje nyttast her. Vi klarte å 

oppretthalda sysselsetjinga på avdelinga ved hjelp av prosjektmidlar. Dette vert ei vanskeleg 

driftsform på sikt. Drift og vedlikehald av kraftstasjonen, som er bunden i leigeavtalen med eigar AS 

Tyssefaldene, vil etter kvart bli ein vesentleg byrde for museet. 

 

Etter intenst arbeid frå NVIM si side, vedtok Stortinget i desember ei formulering som ber Klima- og 

miljødepartementet å sikra vedlikehaldet til Tyssedal kraftverk. Dermed forventar vi at økonomien 

kjem på plass igjen i 2018. Vi må seia oss nøgde med korleis vi med nøktern hand har greidd å 

manøvrera i situasjonen.  

 

Etter styret si meining gjev den framlagde rekneskapen og balansen eit rett bilete av stoda til 

stiftinga Norsk Vasskraft- og Industristadmuseum pr. 31.12.2017.   

3. Fornying 
 

Dei tilsette har fått auka kompetansen gjennom deltaking på ei rekkje kurs og seminar, både i Noreg 

og utlandet. Tilsette ved NVIM har også bidrege som innleiarar, noko som byggjer den faglege tyngda 

vår og gjer museet sin ekspertise ettertrakta. I tillegg vedtok vi å styrka kompetansen innan 

formidling med å lysa ut stilling med krav om høgare utdanning. Tilsetting skjer vinteren 2018. 

Samarbeidet i NVE si museumsordning er kompetansebyggande, og styrkar museet sitt faglege 

nettverk. Vi har heva kvaliteten i det vi leverer, og sett ein høgare fagleg standard generelt.  

 

NVIM framstår som ein stadig meir attraktiv kompetansearbeidsplass. Aktivering av Lilletopp som 

bemanna arena, var ei kraftig styrking av museet sin attraksjonsverdi.  

 

Forhandlingane med AS Tyssefaldene om Tyssedal kraftverk går i retning av at NVIM primært ynskjer 

ein ny bruks- og vedlikehaldsavtale, som gjer oss i stand til å utvikla kulturminnet som 

museumsarena. Planane inneber å samla formidlingstilboda i Tyssedal i kraftstasjonen, mens det er 

aktuelt å flytta administrasjon til Odda sentrum saman med utviding av publikumstilboda våre der. 

Dette er ei offensiv utvikling. 

 

Sindark fekk fleire gode oppdrag i 2017, og nærmar seg eit driftsnivå der det kan bli behov for å 

tilsetja meir personell. 

 

NVIM har teke nye steg som nasjonal aktør. 

Museet har utført mange oppgåver landet rundt i 

2017, særleg gjennom NVE si museumsordning. Vi 

har teke aktivt del i stort prosjekt om Alta-

utbygginga, saman med Norsk skogmuseum og 

NVE. Vi gjekk inn i felles forskingsprosjekt rundt 

kraftverksarkitektur. I tillegg gjorde vi 

dokumentasjonsarbeid over heile landet, og bidrog 

med kompetanse i faglege møte og seminar. Vi 

utførte òg eigne dokumentasjonsprosjekt i Odda, 

Kvinnherad og Kvam, og var kulturminnefagleg 

rådgjevar i desse prosjekta, og andre teknisk-

industrielle kulturminne. Museet overgjekk eigne 

ambisjonar på dette området, og hadde gode 

inntekter. 

 

 

 

 

Dokumentasjonsprosjektet om Valen kraftverk 

er døme på arbeid som er både er inspirerande,  

kompetansebyggande og fornyande, og gjev 

inntekter til museet. 

Vi har spela ei sentral rolle i Industrianleggenes fellesråd, og delteke på deira samlingar. NVIM var 

største bidragsytaren i Riksantikvaren si nye trykksak om anlegga i Bevaringsprogrammet for tekniske 

og industrielle kulturminne. Vi har vore aktive i Nasjonalt nettverk for teknologi og industrihistorie, 

og overtok leiarrolla i Samlingsrådet i Hordaland. 

 

NVIM har brukt mykje ressursar på å løysa problemet ved at Riksantikvaren avslo vår søknad til 

vedlikehald av Tyssedal kraftverk, med henvising til sektorprinsippet. Verken Statkraft eller eigar AS 

Tyssefaldene kom inn med midlar, slik RA og departementet (KLD) la opp til. Stortinget bad i 

desember om at Klima- og miljødepartementet gjennom dialog med Riksantikvaren, AS Tyssefaldene 

og NVIM sikrar ei løysing som gjer at museet sin kompetanse på vedlikehald av Tyssedal kraftverk 

vert ivaretatt. Vi ventar på konklusjon. 

 

Når det gjeld Ålvik industriarbeidarmuseum, har eigar Kvam herad ikkje følgd opp vårt initiativ til å 

innlemma dette museet i NVIM, jf. Hordaland sin regionale museumsplan. 

 

 

4. Forvalting 

NVIM forvaltar mange viktige materielle kulturminne, i Tyssedal kraftanlegg, bygg på 

Smelteverkstomta og arbeidarbustadene i Folgefonngata. som det mest framståande. Totalt eig vi 

eller har ansvar for 25 bygg, 1 freda fartøy, 11500 registrerte gjenstandar,  400 intervju, vel 130 

kulturhistoriske filmar, kring 125.000 fotografi og ei biblioteksamling med kring 4300 objekt. I tillegg 

har museet ei  verdfull samling av 270 privatarkiv. NVIM har registrert 20 arkiv i ASTA i løpet av 2017. 

Vi har jobba godt med museet sitt planverk, med oppdatering av sikringsplan og omfattande 

revidering av forskingsplan, samtidig som vi sette i gang arbeid med marknadsplan.  

Implementering og oppdatering av museet sitt FDV-program går stødig framover, og er ei 

kontinuerlege oppgåve. Det er eit effektiviserande hjelpemiddel, og gjer sikringsarbeidet meir solid. 

 

Forvalting, drift og vedlikehald av Tyssedal kraftanlegg fekk i 2017 ein reduksjon etter at 

Riksantikvaren trekte seg frå finansieringa, jf. s. 4. Museet strekte seg langt ved å utføra presserande 

vedlikehaldsarbeid og halda varme i kraftstasjonen, finansiert gjennom eiga drift. Vi har utført mykje 

godt arbeid på Bygg 026 (smia/gjenstandslager) på Smelteverkstomta, og gjort ein del mindre tiltak 

på andre bygg. 

 

Arbeid med privatarkiv har vore prioritert og hatt betydeleg framgang, særleg i Sindark. Vi innleia eit 

samarbeid med Boliden Odda om å ta i mot det historiske arkivet til bedrifta. Aktiviteten med 

privatarkiv er krevjande sidan privatarkiv ikkje har same lovvern som offentlege arkiv, og museet har 

på nasjonalt nivå engasjert seg for å betra vilkåra for privatarkiv.    

 

Museet arbeider kontinuerleg med å gjera samlingane tilgjengelege for publikum, m.a. med 

digitalisering. Digitalisert materiale vert tilgjengeleggjort på plattformar som digitaltmuseum.no, på 

nettsida vår og på Facebook. Fotoarbeidet ved museet har vore betydeleg, både med omsyn til 

innsamling, sikring og ny fotografering/filming. 

Vi erfarer at det er utfordrande å skaffa midlar til etablering av nytt gjenstandslager og 

gjenstandsmagasin, men arbeider for at dette skal koma på plass.  

 

Samarbeidet vårt i NVE si museumsordning grip inn i fleire deler av museumsarbeidet. Aktivitetar i 

2017:  

- FoU-prosjektet Dokumentasjon av sektorens kulturminner  

- Pilotprosjekt Tinfos II i lag med NVE og Telemark fylkeskommune. I pilotprosjektet utførte vi 

droneflyging, fotogrammetri, 360-gradersfotografering og testing av fotografering etter 

romskjema. 

- Deltok på seminaret «2 and 3D photography» i Amsterdam. 

- Vi hadde føredragshaldar på workshop i regi av NVE og dokumentasjonsprosjektet i Oslo i 

oktober.  

- Vi har kome med innspel til standard/retningslinjer for dokumentasjon. 

- Vi har fullført arbeidet med Haugsjå dam. Alle foto er publisert på digitaltmuseum.no. 

 

Når det gjeld immateriell kulturarv, har Odda vidaregåande skule si landslinje i vg2 smedfag god drift 

i smia vår i Bygg 026. Målet er å ta vare på smedfaget, finna læreplassar og føra handverket vidare. 

Skulen samarbeider med Odda smedforening som bidreg til å skapa eit godt fagleg miljø, ikkje minst 

gjennom sine eigne aktivitetar. I tillegg bidreg museet til den immaterielle kulturarven ved å halda i 

hevd tradisjonelt handverk i vedlikehald og restaurering av anlegga våre. 

 

Skuleelevar på besøk i smia i Bygg 026 på smelteverkstomta. Foto: Harald Hognerud/NVIM 

5. Formidling 
 

God vekst i besøkstalet indikerer at formidlingsarbeidet har vore vellukka. Ein nøkkel er at ein stor 

del av organisasjonen engasjerer seg i formidlingsarbeidet, i tillegg til godt arbeid frå dei som har 

formidling som hovudoppgåve. På hausten gjorde vi eit grep ved å løysa opp formidlingsavdelinga, og 

organisera formidlingsarbeidet i ei marknads- og formidlingsgruppe som har deltakarar frå alle 

avdelingar. 

 

    Besøkstal  

 

 

 

 

 

 

 

 

Største satsing var nye tilbod i anlegget på Lilletopp, med kafé og omvisingar/bildespel dagleg i 

sommarsesongen. Anlegget har 40 minutt gange frå bilvegen i Tyssedal. Alternativ tur er Tyssedal Via 

Ferrata, klatretilbodet i samarbeid med Trolltunga Active. Lilletopp hadde godt besøk og stor 

mediedekning. 

 

Odda Vitensenter hadde mindre aktivitet enn året før, då senteret var utan leiar i 2017. Ny tilsetting 

skjer i 2018, i form av formidlingsleiarstilling som får vitensenteret som ei hovudoppgåve. Trass 

manglande bemanning hadde vi likevel brukbart besøkstal i senteret, særleg i sommarsesongen og i 

samband med Litteratursymposiet i Odda.  

 

 

  
2015 2016 2017 

Barn Vaksne Barn Vaksne Barn Vaksne 

Tyssedal 996 5 585 1 704 8 568 2186 12606 

Vitensenteret 4 737 2 507 4 902 3 257 3238 2637 

Andre 587 3 095 375 2 510 270 1308 

SUM 6 320 11 187 6 981 14 335 5694 16551 

Totalt 17 507 21 316 22 245 

 

Lilletopp vart ein vinnar i 2017, noko den velfylte gjesteboka vitnar om. 



9 
 

Dokumentaren Industripionerane fekk premiere i oktober. Ca. 300 møtte på arrangementet, som var 

ein del av Litteratursymposiet i Odda. Filmen inngår no i det faste tilbodet til museet. Vi hadde fleire 

fellesarrangement med Litteratursymposiet, Jernrosa litteraturfestival og Hardanger musikkfest. Det 

er vellukka strategi å samarbeida med festivalar og lokale kultur- og reiselivsaktørar, og særleg 

gjennom dette gjer vi framsteg som fleirkulturell møteplass. 

 

Vi har også hatt ei rekkje eigne arrangement, mellom anna quiz-kveld, sesongopning med føredrag, 

folkemøte om Valen kraftverk og Lucia-feiring i kraftstasjonen. M/Y Tysso-jubileet hadde også fleire 

arrangement, både på sjøen og land. 

 

NVIM fekk fleire nye utstillingar i 2017: I administrasjonsbygget den semipermanente utstillinga 

Vegen til Trolltunga som handlar om Hardanger si reiselivshistorie. Pop-up-utstilling om Odda 

fotballklubb i klubbhuset ved Oddahallen. Vandreutstilling om norsk og tsjekkisk kulturarv frå 

Riksantikvaren/det tsjekkiske direktoratet for kulturarv, i Odda bibliotek. Vi avduka 

informasjonstavler museet har laga om kulturminnepå Smelteverkstomta. Tavle med informasjon 

om fotografen Knud Knudsen vart sett opp i gågata i Odda. 

 

Cold Case-prosjektet om dr. Albert Petersson si forsvinning var ein fargeklatt i museumsarbeidet, 

med stor innsats frå frivillige pensjonistar.  

 

   
 

Museet utviklar jamt kraftstasjonen Tysso 1 som publikumsarena. Arbeidet med universelt utforma 

publikumstoalett hadde god framgang i 2017 og vert ferdig våren 2018. Vi hadde betydeleg vekst i 

utleige av både kraftstasjonen og Statkraftstova. 

 

NVIM brukar internett som formidlingsarena. I 2017 hadde nvim.no 17 804 brukarar, opp 43,81% frå 

2016 - og 23 669 økter, opp 41,94% frå 2016. Statistikken for vasskrafta.no viser ein framgang på 

rundt 30% på økter og brukarar av nettsida. Vi har hatt stor aktivitet på Facebook, på heimesida vår 

og vasskrafta.no. Mellom anna har vi presentert store mengder materiale frå 

dokumentasjonsprosjekt. 

Vi har hatt god mediedekning, med mange oppslag i Hardanger folkeblad. I 2017 starta vi å levera 

historisk materiale (foto og tekst) til avisa si Tilbakeblikk-spalte. Vi har òg hatt omtale i andre lokal-

aviser, som avisa Hordaland, Hordaland folkeblad, Kvinnheringen og Grenda. Bergens Tidende hadde 

ei svært god sak over seks sider om museet sitt Cold Case-prosjekt, der saka også var hovudoppslag 

på framsida. Av fagtidsskrift har Museumsnytt hatt fleire saker om NVIM, og museet har god kontakt 

med redaksjonen der. Frå 2017 har vi regelmessig levert historiske artiklar til Anleggsmagasinet sin 

Retro-serie. Radio Folgefonn har hatt fleire innslag om oss, og også NRK radio. Vi hadde to gode TV-

saker: M/Y Tysso sitt 100-årsjubileum fekk eit fint innslag, som gjekk både i Dagsrevyen og Vestlands-

revyen. Det store TV-høgdepunktet i 2017 var då Gutta på tur på TV2 starta den nye sesongen sin på 

museet, og om bord i M/Y Tysso. Første programmet hadde sjåartal på 600 000. Dette har gått i 

reprise fleire gonger, slik at vi kan rekna at det totale sjåartalet kan liggja rundt 1 million. 

 

NVIM konkluderte i 2017 at vi har eit namn som er så langt og komplisert at vi må vurdera ei 

namneendring. Ein intern prosess på dette vart sett i gang, før vi koplar inn ekstern kompetanse i 

neste omgang. 

 

    
 

6. Forsking 
 

Museet oppnådde gode resultat innan kunnskapsproduksjon i 2017, og ikkje minst sette vi i gang nye, 

ambisiøse forskingsprosjekt. NVIM sin forskingsplan fekk ei omfattande revidering. Hovudmålet seier 

at NVIM skal driva nyskapande forsking innan museet sine hovudtema, i eit nasjonalt og 

internasjonalt perspektiv. Dette skal vi oppnå ved å:  

 

1. Styrkja økonomien til forsking ved museet.  

2. Leggja til rette for at tilsette kan bruka arbeidstid på forsking.  

3. Rekruttera tilsette med forskingskompetanse.  

4. Gjennomføra samarbeidsprosjekt innan forsking ved samarbeid som med NVE si museumsordning,   

    nasjonale museumsnettverk, universitet og høgskular.  

5. Leggja til rette historisk materiale for forsking.  

6. Intensivera publisering og bruk av forskingsresultat. 

Kombinasjonen Gutta på tur, 

M/Y Tysso og anlegga våre i 

Tyssedal gav godt TV og god 

marknadsføring av museet. 

Foto: Harald Hognerud/NVIM 

Utan tilsette med formell forskingskompetanse utfører vi forsking hovudsakleg ved hjelp av innleigd 

kompetanse og i samarbeid med andre fagmiljø. I 2017 gjekk vi inn i tre forskingsprosjekt:  

- Den tidlege industrireisinga i Odda, i samarbeid med Uni Research Rokkansenteret. 

- Kraftverksarkitektur, funksjon og teknologi. Eit samarbeidsprosjekt koordinert gjennom NVE 

si museumsordning, der samarbeidspartar er NVIM, NVE, Hordaland fylkeskommune og 

Telemark fylkeskommune.  

- Den nordiske velferdsmodellen, eit nettverksprosjekt i Nasjonalt nettverk for teknologi- og 

industrihistorie.  

 

I tillegg har NVIM levert ei rekkje artiklar i ulike publikasjonar. I 2017 hadde vi på trykk desse 

populærvitskaplege artiklane: 

 

Han sprang til skjeringa før han stupte død. Forfattar Knut Markhus/NVIM. Artikkel i 

Anleggmagasinet, 2017. 

Odda smelteverk. Tvillingfabrikkar i verdsklasse. Forfattar Mette Haraldsen m.fl./NVIM. I 

publikasjonen Riksantikvaren sitt bevaringsprogram for tekniske og industrielle kulturminner, 2017. 

Tyssedal kraftverk. Katedralen i rallaren rike. Forfattar Mette Haraldsen m.fl./NVIM. I publikasjonen 

Riksantikvaren sitt bevaringsprogram for tekniske og industrielle kulturminner, 2017. 

Den glitrande hundreåringen M/Y Tysso. Forfattar Knut Markhus/NVIM. Artikkel i Årboka Hardanger, 

Hardanger historielag, 2017.  

 

 

 

 

 

 

 

 

 

 

 

 

 

 

 

 

Forskingsplanen til museet skal vera ein 

nyttig reiskap for å ta oss nye steg vidare på 

dette området. 

Maria Låte (1886 - 1979) - Engasjert lærar og dotter av norskdomstida. Ei kvinnestemme i 

industristaden Odda si pionértid. Forfattar Brita Jordal/NVIM. Artikkel i Årboka Hardanger, 

Hardanger Historielag 2017.  

M/Y Tysso. Hundre år som flytande limousin. Forfattar Knut Markhus/NVIM. Hefte, NVIM, 2017. 

 

I tillegg utførte vi kontinuerleg kunnskapsproduksjon til våre eigne formidlingsopplegg  og 

heimesider/Facebook, og dokumentasjonsavdelinga hadde ei mengd rekvisisjonar frå publikum frå 

mellom anna arkiv og fotosamling. 

 

Dokumentasjonsprosjekta våre er viktige bidrag til forsking og kunnskapsproduksjon. I 2017 

sluttførte vi det store prosjektet om Valen kraftverk, og fekk svært gode tilbakemeldingar frå 

oppdragsgjevar Hordaland fylkeskommune. (http://www.vasskrafta.no/kraftverk/valen/) I tillegg 

gjennomførte vi dokumentasjonsprosjekt om Nes bygdesag for privat eigar, og Tysso II for Statkraft. 

Vi sette i gang dokumentasjonsprosjekt om Mauranger kraftverk for Statkraft. Av mindre prosjekt 

kan vi nemna dokumentasjon og tilstandsvurdering av Dicylageret på Smelteverkstomta og 

kartlegging og levering av aktuelt kjeldematerialet til Flaumprosjekt Opo, begge for Odda kommune. 

 

Sindark arbeider med å leggja samlingar til rette for forsking og kunnskapsproduksjon. Boliden Odda 

AS sitt historiske arkiv skal deponerast i Sindark. Dette samarbeidet legg eit viktig grunnlag for 

Sindark si framtid. 

 

 
 

Biletspelet Industripionerane byggjer på forsking og stort kjeldearbeid, og var eit godt kunnskapsbidrag frå 

NVIM i 2017. 

http://www.vasskrafta.no/kraftverk/valen/

7. Oppsummering 
 

 

2017 har vore eit framgangsrikt år for NVIM, med gode resultat på alle arbeidsområde. Vi kan notera 

oss besøksvekst, sluttføring av store prosjekt, brei medieomtale og viktig økonomisk løft frå 

Kulturdepartementet. Oppgraderinga vi fekk i statsbudsjettet for 2017, gav oss høve til å satsa meir 

på mellom anna forsking. Samtidig vart vedlikehaldsarbeidet i Tyssedal kraftverk hemma av at 

Riksantikvaren trekte seg frå finansieringa av det innvendige vedlikehaldet. Dette medførte også ein 

ressurskrevjande prosess for å få omgjort vedtaket. Året har hatt både utfordringar og triumfar, og 

slik skal det vera. Etter konserten med Det norske solistkor i kraftstasjonen, hadde Hardanger 

folkeblad denne tittelen i omtalen: «Så vakkert at det gjør vondt». Vi har eit museum bygd for sterke 

opplevingar, og det leverte vi i 2017. 

 

 

Tyssedal 26. februar 2018 

8. Revisjonsmelding 

9. Resultatrekneskap og balanse 

10. Notar 

